
Вовед

Неформалната економија како сложен општествен феномен во различен обем е
присутна во сите земји. Тоа се должи, пред сѐ, на нејзината издржлива природа и
приспособливост кон промените во политичкото, економското и правното опкружување.
Различни мотиви претставуваат двигатели на неформалноста. За многу работници,
непријавената работа не е избор, туку нужност за да обезбедат храна на својата трпеза и
да ги покријат основните трошоци за живот. Живеејќи на работ, овие работници се
подготвени да прифатат работа под какви било услови, вклучително и непријавена, што
понекогаш е последица и од недостиг на пристојни работни места. Од друга страна, пак,
непријавените работници кои се корисници на одредени придобивки од државниот
систем за социјалната заштита претпочитаат да останат надвор од формалната
економија. 

На страната на работодавачите, неформалноста вообичаено е присутна кај малите или
микропретпријатија, но и кај големите претпријатија кои вложуваат напори своето
деловно работење да го водат во рамките на неформалната економија како би го
избегнале плаќањето даноци и придонеси од задолжителното социјално осигурување.
Во услови на вршење активности од привремен и повремен карактер, како што е
сезонската работа во земјоделството, непријавената работа може да биде последица и
на строго поставената регулатива и сложените постапки за пријава кои ги ограничуваат
можностите на работниците и работодавачите меѓусебно да се договорат за
воспоставување краткотраен работен ангажман.

Непријавената работа нанесува штета на работодавачите, работниците, како и врз
приходите кои ги остварува земјата. Има влијание на владеењето на правото, сериозно ја
загрозува благосостојбата на работниците, доставувањето на јавните услуги, но и
остварувањето на правата кои се финансирани преку јавните давачки, а се врзани со
пријавената работа. Работата во неформалната економија често се карактеризира со
недефинирани работни места, небезбедни услови за работа, долги работни часови, како
и недостиг на пристап до информации, обуки и технологија. Работниците кои работат во
неформалната економија не се препознаени и пријавени, а нивниот однос не е
регулиран, ниту пак се заштитени согласно со трудовото законодавство. [1]

Непријавените работници се лишени од основните права кои произлегуваат од
работниот однос, како што се правна и социјална заштита, додека оние работодавачи (и
претпријатија) кои работат легално имаат значително повисоки трошоци споредено со
нивните конкуренти во неформалната економија. Ова дополнително го загрозува
деловното опкружување во земјата и негативно се одразува врз фер конкуренцијата на
пазарот. Затоа од огромно значење за развојот на економијата и создавањето еднакви
можности за актерите е земјатада се стреми кон справување со неформалноста.

Постојното трудово законодавство предвидува само еден институционален механизам за
вработување работници (засновање работен однос), а тоа е преку пријава и/или одјава
на работниците во задолжителното социјално осигурување преку Агенцијата за
вработување (АВРСМ). [2] Ова важи за сите работници, без разлика на обликот или видот
на договорот за вработување. Непосредното вработување работник не е можно дури и
кога станува збор за сезонско вработување. [3] Постојниот систем има повеќе
ограничувања и слабости и не ги одразува потребите на неговите корисници.
Истражувањата покажаа дека неформалниот сезонски труд во земјоделството главно е
врзан со малите работодавачи, додека претпријатијата имаат соодветни служби кои ја
вршат постапката за пријава на сезонските работници и имаат капацитети за да ги
спроведат постапките утврдени со законската рамка. [4]

Системот треба да се прилагоди за малите работодавачи (фармери, производители,
домаќинства) кои имаат ограничени човечки и административни капацитети бидејќи
работниците се ангажираат за кратки и повремени работни ангажмани кои често траат
неколку дена и се повторуваат неколку пати во текот на сезоната. За нив постапката за
пријавување е обемна, одзема многу време и за еден работен ден на сезонскиот
работник, земјоделецот треба да ја заврши целата процедура за вработување на
работникот која може да трае и до три работни дена. [5] Понатаму, за користење на
електронскиот систем е-Работа управуван од АВРСМ, корисникот потребно е да
поседува дигитален сертификат, кој е скап за поголемиот број индивидуални земјоделци,
додека проблем претставува тоа што системот е достапен за користење само за правни
лица, но не и за физички лица, односно индивидуални земјоделци. Како резултат на тоа,
најголем дел од сезонските работници во земјоделството се дел од неформалната
економија и работат непријавени. Според некои проценки, во моментов непријавено
работат до 12.000 сезонски работници, а нивната работа во неформалната економија
претставува голем предизвик во поглед на остварување на нивните права и
обезбедување пристојни услови за работа, а негативно се одразува на јавните приходи и
фер конкуренцијата на пазарот.

Врз основа на позитивните искуства од Српскиот модел за електронска пријава на
сезонските работници, како решение за справување со непријавената работа во Северна
Македонија може да биде воведувањето на нов и флексибилен модел за привремени,
повремени и сезонски работни ангажмани, [6] дизајниран да одговара на потребите на
работниците и работодавачите вклучени во овој вид краткорочни активности. Бидејќи
овие работни ангажмани не се сметаат за работен однос, се препорачува донесување
ново законско решение со кое ќе се постават основите за спроведување на таков модел.
[7] Понатаму, за воспоставување ефикасен деловен процес, се препорачува воведување
нов и лесен за користење електронски систем за пријава на сезонски работници во
земјоделството, туризмот, угостителството, личните и услугите во домаќинството. [8] Со
ова ќе се поедностави постапката за пријава на работниците кои работат во посочените
сектори на дејност без притоа да се наметне административно оптоварување за
работодавачите или лицата што треба да бидат ангажирани. [9]

Министерството за труд и социјална политика го води реформскиот процес и дава
поддршка за спроведување на проектот. Согласно со главните заклучоци од дискусиите
меѓу засегнатите чинители, предложениот модел беше прилагоден да одговара на
потребите на земјата. Врз основа на тоа, оваа анализа има цел детално да ги прегледа
трошоците и придобивките од воведувањето на електронскиот систем и неговото
влијание врз буџетските приходи од даноци и придонеси за задолжително социјално
осигурување. На тој начин, анализата на трошоци и придобивки ќе биде корисна за
носителите на одлуки бидејќи ќе даде краток преглед на моменталната состојба, како и
на ефектите и исходот од оваа јавна политика.

1. Неформалност и непријавена сезонска работа во земјоделството

Приходите и благосостојбата на значаен дел од населението во земјата зависат од
работата во земјоделството. Затоа, земјоделството се вбројува меѓу најзначајните
економски сектори (особено во руралните средини), кој на директен и индиректен начин
учествува во создавањето на бруто-домашниот производ (БДП). Во 2021 година
земјоделството учествуваше со 7,6% во вкупниот БДП, [10] иако се смета дека реалното
учество е поголемо бидејќи граѓаните во руралните средини добиваат дополнителни
приходи со обработување на сопственото земјоделско земјиште како личен извор на
егзистенција, но и со продавање на вишокот земјоделски производи на зелените пазари, 

надвор од евиденцијата на системот.

Во последните години земјоделството не е конкурентна дејност бидејќи работните
аранжмани се краткотрајни и непредвидливи, а работниците од другата страна
претпочитаат да добијат постојана и сигурна работа или се преселуваат во европските
земји. Згора на тоа, во последните години сè почести се вработувањата во Технолошко-
индустриските развојни зони. Во областите каде што беа отворени т.н. слободни
економски зони во кои странските инвеститори започнаа со производство (за
автомобилска или друга индустрија), практично се вработи целата расположлива
квалификувана и неквалификувана работна сила. Така, се јавува сериозен недостиг на
работна сила, а работодавачите се под притисок да ги ангажираат сите работници кои се
подготвени да работат. Тука спаѓаат и категории работници кои не можат формално да
бидат пријавени (пример студенти, пензионери, вработени итн.), но во суштина работат
сезонска работа. Овие работници генерално се ангажирани од страна на
индивидуалните земјоделци и семејните земјоделски стопанства.

Земјоделството вработува голем дел од вкупниот број вработени во државата. Во 2021
година во секторот на дејност Земјоделство, шумарство и рибарство биле вработени
91.506 лица, при што најголем дел од нив се во земјоделството. [11] Последните достапни
податоци од 2016 година објавени во публикацијата „Структура и типологија на
земјоделските стопанства“ покажуваат дека 12.9% од сработеното во земјоделскиот
сектор го извршувале сезонски работници. [12] Понатаму, според неодамнешните
проценки на МОТ, врз основа на податоците од Анкетата за работна сила од 2019 година,
неформалната работа во земјоделскиот сектор сочинува 53.5%, [13] додека постарите
проценки укажуваат и на повисок степен на неформален труд, помеѓу 82.4% и 86.1% [14]
што ги потврдува претходните наоди дека сезонската работа во оваа дејност е исто така
главно неформална. [15]

Кога овие бројки ќе се земат заедно, бројот на сезонски работници кои работат
неформално би можел да се процени до 12.000, што е бројот на потенцијални корисници
(од земјоделството) на моделот за привремени, повремени и сезонски работни
ангажмани. Формализирањето на трудот кај овие потенцијални корисници ќе обезбеди
значителни финансиски приходи за државата преку плаќање даноци и придонеси од
задолжителното социјално осигурување. Овие средства во јавниот буџет може да се
искористат за натамошно подобрување на благосостојбата на граѓаните.

Во последните години Северна Македонија бележи пад на неформално вработените
лица како удел во вкупниот број вработени во државата и во апсолутни бројки. Сепак,
бројот на неформално вработени лица сè уште е на високо ниво. Според податоците од
Анкетата за работна сила во 2011 година, неформално вработените лица претставуваат
25% од вработените, додека во 2021 година се бележи намалување, притоа неформално
вработените лица претставуваат 12.1% од вработените. [16] За жал, освен податоци
разделени по пол и возраст, нема податоци за бројот на неформално вработени по
сектори на дејност, што ја отежнува процената на вкупниот број неформални сезонски
работници во земјоделството. Во јуни започна Пилот-пописот на земјоделството за 2022
година. Преку оваа операција, Државниот завод за статистика ќе направи проверка на
методологијата пред да го спроведе официјалниот попис. [17] Оваа операција во
наредниот период најверојатно ќе обезбеди нови релевантни информации за
сезонската работна сила во секторот, но и други податоци поврзани со бројот на
неформално ангажираните работници. Засега оваа анализа на трошоци и придобивки ќе
се фокусира само на пресметки и проценки врз основа на достапните податоци.

2. Предложен модел за формализирање на непријавената работа

Владата на Република Северна Македонија и надлежното Министерство за труд и
социјална политика имаат намера да воспостават владеење на правото и да ги зголемат
јавните приходи преку формализирање на непријавената работа. Во таа насока, земјата
ја усвои „Стратегијата за формализирање на неформалната економија во Република
Македонија, 2018-2022 година“. Една од неколкуте стратешки цели е да се стимулира и
поддржи формализацијата на неформалните економски активности преку
воспоставување систем на превентивни и стимулативни мерки за поддршка. Во поглед
на стимулирање на неформално вработените, првичната идеја беше да се воведе систем
на ваучери. [18] Сепак, имајќи ги предвид позитивните искуства од Република Србија,
експертите ги насочија своето знаење и стручност да предложат соодветен модел за
работодавачите и работниците кој ќе опфати нов електронски систем усогласен со
постојните системи и ИТ мрежи кои веќе се во функција.

Дизајнирањето и спроведувањето јавни политики за формализирање на неформалната
економија и непријавената работа во посочените економските сектори е сложено. Ова се
должи на потребата од измена на законската рамка преку донесување нов закон со кој ќе
се регулираат сите прашања кои произлегуваат од воведување на договорениот модел
за привремени, повремени и сезонски работни ангажмани, вклучително и
функционирањето на електронскиот систем, како и неговото интегрирање во постојните
системи и размена на податоци со базите на податоци од други институции.

Во текот на целиот реформски процес и согласно со Стратегијата, покрај од проектот
„Подобри услови за вработување на сезонските работници во Северна Македонија“ што
го спроведува GIZ GmbH во соработка со ЦИКП, земјата добива стручна поддршка и од
експертите ангажирани во ЕУ ИПА проектот „Подобрување на условите за работа“ кој го
спроведува Archidata s.r.l. и заедно со партнерите од проектниот конзорциум. Двата
проекти заедно работеа на развивање еден усогласен деловен модел кој ќе одговара на
локалниот контекст и потребите на институциите, а дополнително ќе обезбедат
поддршка во работните групи со цел да се олесни процесот на изготвување на законот.

Без разлика дали „домаќин“ на ИТ-системот ќе биде Управата за јавни приходи (УЈП) или
Агенцијата за вработување, имплементацијата на овој ИТ систем за поедноставена
пријава на работници носи одредени трошоци за стручна поддршка и набавка на
софтверско решение. Ова е со цел да се воспостави целосно функционален систем кој ќе
разменува податоци помеѓу надлежните институции, вклучувајќи ги УЈП, АВРСМ, Фондот
за пензиско и инвалидско осигурување, Фондот за здравствено осигурување,
Централниот регистар, Регистарот на население (и/или бази на податоци од
Министерството за внатрешни работи) и Државниот инспекторат за труд. За
дополнителни информации по однос на деловниот модел и улогата на секој чинител во
ИТ системот, ве молиме консултирајте ги следните документи: „Бизнис-модел за
привремени, повремени и сезонски работни ангажмани, верзија 4.2“ и „Бизнис-процес
за вработување сезонски работници во Република Северна Македонија, нацрт-концепт“.

Вреди да се напомне дека сите засегнати чинители вклучени во оваа реформа се
информирани за тековниот Проект за администрирање на социјалното осигурување на
Министерството за труд и социјална политика кој се спроведува за подобро управување
на граѓаните кои се регистрирани како социјални осигуреници по различни основи.
Предвидениот електронски систем за поедноставена пријава на работници во
привремени, повремени и сезонски работни ангажмани ќе биде усогласен со
планираниот Единствен регистар за социјално осигурени лица.

3. Финансиски импликации и ефекти од реформата

Оваа анализа на трошоци и придобивки поаѓа од претпоставката дека во моментов и во
следните години доколку ништо не се преземе, државата нема да има никакви
буџетски приходи од даноци и придонеси од задолжително социјално осигурување од
непријавените работници ангажирани во овие економски сектори. Правната рамка не
одговара на потребите кои ги имаат работниците и работодавачите во земјоделството,
туризмот, угостителството, личните и услугите во домаќинството бидејќи тие имаат
специфични потреби, особено при непланирано зголемување на обемот на работа во
текот на сезоната, што е пак многу значајно за земјоделството и туризмот.

Се очекува дека со предложениот модел уреден со посебен закон за привремени,
повремени и сезонски работни ангажмани ќе се надминат проблемите со високото ниво
на непријавена работа. Во таа насока, со оваа анализа ќе се утврди дали оваа реформа е
финансиски остварлива за државата. Анализата има цел и да открие можни финансиски
загуби и дерогирање на работничките права доколку носителите на одлуки пропуштат
да ги пресретнат проектните цели и не ги искористат доделените средства за оваа
намена од страна на Германската развојна соработка што ги спроведува GIZ GmbH во
соработка со локалниот партнер ЦИКП. Имено, користејќи ја основната и суштинска
дефиниција, може да сметаме дека јавната политика е резултат на одлуките кои владите
ги донесуваат, но и дека одлуките владите да не направат ништо се исто толку јавни
политики. [19] Непреземањето дејствија за одредени прашања, како што е ова, може да
резултира со пропуштање на потенцијалот за собирање дополнителни јавни средства за
обезбедување нови услуги или за надградба на постојните. Од друга страна,
претпријатијата и индивидуалните работодавачи кои работат согласно правилата и
прописите ќе продолжат да работат во услови на нелојална конкуренција, а работниците
ќе ја изгубат секоја шанса за формално вработување – пропуштајќи можност да стекнат
право на пензија и да бидат законски заштитени. Пропуштената можност за завршување
на реформата ќе има далекусежно негативно влијание не само врз јавниот буџет туку и
врз благосостојбата на граѓаните.

Оваа анализа и процените презентирани подолу се засноваат на претпоставката дека
оваа реформа ќе се спроведе во Северна Македонија. Потенцијалот е голем, со оглед на
вкупниот број непријавени работници кои би се стекнале со право да го користат
предложениот модел. Во земјоделскиот сектор, како што беше претходно наведено, се
очекува моделот да опфати до 12.000 непријавени сезонски работници, како и до 5,400
непријавени работници ангажирани во секторот туризам, лични услуги и услуги во
домаќинството [20], што и дава можност на Северна Македонија да ја формализира
работата на околу 17.400 непријавени работници.

3.1. Чинење на електронскиот систем

Трошоците за воспоставување електронскиот систем би можеле значително да го
комплицираат процесот на донесување одлуки доколку институциите треба да одвојат
доволно средства за негов развој, спроведување и одржување. Во овој случај, вреди да
се спомене дека земјата нема да сноси никакви трошоци бидејќи тие во целост ќе бидат
покриени преку проектот „Подобри услови за вработување на сезонските работници во
Северна Македонија“.

Имено, воспоставување на електронскиот систем подразбира набавка на софтверско
решение [21], што е овозможено со проектот, па оттука Владата, ниту надлежната инсти-  

туција која ќе биде домаќин на системот (најверојатно УЈП) нема да имаат директни
трошоци за воспоставување на системот, [22] додека првичните проценки се дека
развојот на  ваков софтвер ќе чини околу 100.000 евра.

3.1.1. Развој на системот - софтвер

Со оглед на искуствата од Република Србија, не е потребно институциите вклучени во
процесот да ангажираат или вработуваат дополнителни стручни лица или друг кадар за
спроведување на реформата или за управување со системот. Македонските институции
во моментов ги имаат потребните капацитети и целиот процес нема да влијае врз
нивните тековни обврски и задолженија. Дополнително, електронскиот систем ќе биде
целосно автоматизиран за да не бара дополнителни човечки ресурси за негово
непречено функционирање.

Електронскиот систем ќе биде развиен од страна на ИТ компанија која ги исполнува
условите за спроведување на ваков вид задачи, а согласно со безбедносните протоколи.
На стручните лица од ИТ компанијата ќе им биде потребна поддршка од страна на
персоналот од ИТ одделите вработени во релевантните институции (особено
институцијата која ќе има својство на домаќин на системот). Имајќи предвид дека целиот
процес веројатно ќе трае од два до три месеци, ќе има потреба од поддршка во должина
од вкупно 22 работни дена. Ако се земе предвид дека во април 2022 година, просечната
месечна исплатена нето-плата во секторот „Јавна управа и одбрана; задолжително
социјално осигурување“ изнесува 31.748 денари, [23] индиректниот трошок за државата
ќе биде во висина на таа просечна нето-плата. Ако две или повеќе лица се вклучени во
процесот, индиректните трошоци може да се зголемат.

3.1.2. Поставување на хардверскиот дел од системот

Управата за јавни приходи успешно управува со неколку активни електронски системи
кои се многу сложени - за пресметка на даноци и бруто-плати. Оттука во процесот на
консултации беше оценето дека оваа јавна институција ги има сите потребни
административни капацитети и човечки ресурси за хостирање на електронскиот систем
за поедноставена пријава на работници. УЈП нема потреба од дополнителни хардверски
компоненти (сервери, компјутери или друга ИТ опрема за хостирање на системот) за да
го интегрира софтверот или за да управува со него.

3.1.3. Пуштање во употреба и обука на персоналот

Пуштање во употреба и прилагодување на системот претставува инсталирање на
опрема, апликации и бази на податоци, почетен внес на податоци и воспоставување на
системот за заштита и одржување. Воведувањето на системот опфаќа и поддршка за
корисниците, односно обуки за користење на порталот. Компанијата која ќе работи на
развој на софтверот ќе елаборира како ќе обезбеди обука на вработените во јавните
институции за користење на софтверското решение.

Покрај обука на назначениот персонал од институциите, компанијата ќе изработи и
прирачници за користење на системот прилагодени за учесниците во системот, како и за
вработените во институциите. Вработените во институциите би можеле да бидат
соодветно обучени како да објавуваат релевантни електронски ресурси на веб-
страницата на порталот, како што се: изменети законски или подзаконски акти или други
релевантни информации за работниците и работодавачите.

Детален план и програма за обука на системските администратори;
План и програма за обука на крајните корисници;
Да обезбеди обука за крајните корисници;
Да разработи содржина на обуката и временски распоред;
Да обезбеди техничка обука за ИТ персоналот за да им се овозможи полесно
администрирање, одржување, но да се создаде потенцијал за понатамошен развој на
решението, а врз основа на софтверот, кој првично ќе биде инсталиран од
понудувачот;
Планирање и надзор на инсталацијата на опкружувањето за тестирање. [24]

Според техничката спецификација за софтверот, ИТ компанијата мора да го испорача
следново:

Обуката ќе биде целосно покриена од страна на проектот за да се подготви персоналот
за понатамошно одржување на системот и негово управување. Се проценува дека ќе
треба да се вклучат две лица од соодветниот оддел во обуката која би можела да трае
вкупно 7 работни дена. Според тоа, ако се земе предвид истата просечна месечна
исплатена нето-плата во секторот во април 2022 година и ако нето-платата на час е 180
денари (176 работни часа месечно), тогаш за овие две вработени лица, државата има
индиректен трошок од вкупно 20.160 денари, што повторно не е вредно да се потенцира
како значителен трошок.

3.1.4. Одржување на системот

Одржувањето на системот се состои од модификации насочени кон подобрување на
неговите перформанси, унапредувања или прилагодувања на начинот на користење.
Одржувањето е континуирана активност која започнува веднаш штом системот ќе се
стави во функција. Без оглед на тоа колку добро системот може да биде дизајниран,
конструиран и тестиран, појавата на грешки е неизбежна. Исправувањето на грешките во
пракса е познато како одржување на системот. Одржувањето само по себе не
подразбира инсталирање на подобрувања или нови опции, туку тоа се прави рутински.
Гарантниот период за порталот е од 12 до 24 месеци. [25] Притоа се предвидува
обучениот персонал од институцијата која ќе биде домаќин на системот самостојно да го
одржува системот по истекот на гарантниот рок. Се проценува дека ова ќе претставува
дополнителен обем на работа за ИТ персоналот од околу неколку работни часа месечно,
на пример до 5-8 работни часа за надградба или рестартирање на серверот, што
индиректно ќе чини околу 1.440 денари, што не е вредно да се потенцира како
значителен трошок.

Накратко, во првата година или две (зависно од условите што ќе ги даде понудувачот)
земјата нема да има финансиски трошоци за ангажирање дополнителни човечки
ресурси за функционирање на ИТ системот, како и за негово одржување. Единствениот
трошок за земјата во овој период се пресметува како дел од работното време кое
назначените лица од институцијата што ќе биде домаќин на системот го посветиле за
стекнување знаења и вештини за управување и одржување на системот, како и за
нивниот придонес во процесот за развој на софтверското решение. Доколку во
пресметката се вклучат и претставници од другите институции кои учествуваат во
дискусиите или Работните групи, почнувајќи од 2021 година до крајот на проектот во 2023
година се очекува земјата да има индиректни трошоци од околу 6.000 – 7.000 евра. [26]

Вкупниот број неформално вработени сезонски работници во земјоделството ќе
остане стабилен за период од 5 години – до 12.000 непријавени работници. [27]
За секој работен ден за сите сезонски работници ангажирани преку електронскиот
систем, работодавачот ќе плаќа придонеси од задолжителното социјално
осигурување пресметани како 1/30 од најниската основица за пресметување и
плаќање на придонесите.
Даночната стапка ќе остане 10%.
За овие плаќања нема да се применува дополнително даночно ослободување.
Сите сезонски работници ќе работат за период од 4 месеци, или вкупно 104 работни
дена.
Пријавените сезонски работници преку електронскиот систем се очекува повторно
да бидат пријавени и во следните години, така што во направените проценки тие ќе
се пресметуваат во секоја наредна година.

Задолжително пензиско и инвалидско осигурување од 18,8%, или 136,3 денари
Задолжително здравствено осигурување од 7,5%, или 54,4 денари
Задолжителен придонес за осигурување во случај на невработеност од 1,2%, или 8,7
денари
Дополнителен придонес за задолжително здравствено од 0,5%, или 3,6 денари
Персонален данок на доход од 10%, или 72,5 денари.

3.2. Проценка на потенцијалните придобивки од реформата

Ова поглавје дава проценки за можните финансиски придобивки за државата од
имплементацијата на системот - приходи во јавниот буџет врз основа на пријавените
работни ангажмани за сезонска работа. Како дел од оваа анализа направивме неколку
претпоставки за полесно проценување на ефектите врз буџетот:

Имајќи предвид дека овој вид работен ангажман не претставува стандардно
вработување со минимална месечна плата, тешко е да се процени дали сезонскиот
работник ќе работи 10 или 30 дена месечно (во континуитет или со прекини), па се
препорачува да се користи дневна основа за пресметка и плаќање на задолжителни
придонеси и данок на доход, без оглед на работните часови реализирани во текот на
денот. Оваа стапка може да се пресмета како 1/30 од најниската основа за пресметување
и плаќање на придонесите од задолжително социјално осигурување. Согласно Законот
за придонеси од задолжително социјално осигурување, основицата за пресметување и
плаќање на придонесите не може да биде пониска од 50% од просечна плата исплатена
по работник. [28] Така за јули 2022 година најниска основа за пресметување и плаќање на
придонесите е 21.755,00 денари, [29] што ќе значи дневна стапка во износ од 725,2 денари
и тоа е основицата за плаќање на придонеси од задолжително социјално осигурување и
персонален данок на доход. Стапките за пресметување на задолжителни придонеси се
следните преточени во трошоци за еднодневен работен ангажман:

Тоа значи дека работодавачот треба да плати 203 денари за еден сезонски работник на
сметка на придонеси од задолжително социјално осигурување. Дополнително,
даночниот обврзник ќе плати 72,5 денари за персонален данок на доход. Така, вкупните
задолжителни давачки за работодавачот ќе изнесуваат 275,5 денари.

Во горенаведеното сценарио, придонесите за социјално осигурување и персоналниот
данок на доход се фиксни, односно не варираат зависно од бруто-износот на дневницата.
Имајќи ги предвид наведените услови и предуслови, во основното сценарио, според по- 

8



зитивните искуства од примената на електронскиот систем во Република Србија, може
да очекуваме годишно формализирање на непријавената сезонска работа од најмалку
10%. [30]

Како што е наведено погоре, претпоставката е дека оние работници чија работа е
формализирана во првата година, ќе бидат повторно пријавени и во следните пет
години, така што стапката на формализирање од 10% ќе се пресметува на бројот на оние
работници кои останале непријавени. Постои можност за развој на неколку сценарија.
На пример: може да има поголем интерес кај корисниците и стапката на формализирање
да достигне до 20% или во најлошото сценарио да биде под 10%. Вреди да се спомене
дека е тешко да се процени однесувањето на работниците и работодавачите во овој
сектор. Тоа значи дека може да се појави голем интерес за формализирање во првите
години, кој подоцна може да згасне. Сепак, со соодветна контрола на спроведувањето и
поддршка на крајните корисници со конкретни обуки или други активности за
подигнување на свеста, разумно е да се очекува дека во просек ќе се достигне
горенаведената стапка за формализирање на сезонската работа од 10% на годишно ниво.

Земајќи ги предвид поставените околности и претпоставки, може да се очекува дека
институциите ќе остварат приход во вкупен износ од 28.625 денари за еден сезонски
работник кој ќе работи до 104 дена годишно. Следниве проценки се однесуваат на
првите пет години од воведувањето на новиот систем:

Прва година: Со стапка на формализирање од 10% врз основа на процената на вкупниот
број на непријавени сезонски работници во земјоделството кој изнесува 12.000, бројот на
пријавени работници може да достигне до 1.200. Доколку секој од работниците работи
104 дена годишно, користејќи ги претходно презентираните пресметки за плаќање
придонеси од задолжително социјално осигурување и персонален данок на доход,
државата ќе оствари буџетски приходи во износ од 34.382.400,00 денари или околу
559.063,00 евра. [31]

Втора година: Со стапка на формализирање од 10% врз основа на процената на вкупниот
број на непријавени сезонски работници преостанати во земјоделството кој изнесува
10.800, бројот на пријавени работници може да достигне до 1.080. Со претходно
презентираните пресметки за плаќање придонеси од задолжително социјално
осигурување и персонален данок на доход, државата ќе оствари буџетски приходи во
износ од 30.944.160,00 денари, или околу 503.157,00 евра. Претпоставуваме дека тие 1.200
работници пријавени во првата година ќе бидат пријавени повторно. Според тоа, би
можело да се очекува државата да оствари буџетски приходи до 1.062.220,00 евра.

Трета година: Со стапка на формализирање од 10% врз основа на процената на вкупниот
број на непријавени сезонски работници преостанати во земјоделството кој изнесува
9.720, бројот на пријавени работници може да достигне до 972. Користејќи ги претходно
презентираните пресметки, државата ќе оствари буџетски приходи во износ од
27.849.744,00 денари, или околу 452.841,00 евра. Претпоставуваме дека тие 2.280
работници пријавени во првите две години ќе бидат пријавени и во третата година.
Според тоа, би можело да се очекува државата да оствари буџетски приходи до
1.515.062,00 евра.

Четврта година: Со стапка на формализирање од 10% врз основа на процената на
вкупниот број на непријавени сезонски работници преостанати во земјоделството кој
изнесува 8.748, бројот на пријавени работници може да достигне до 875. Користејќи ги
претходно презентираните пресметки, државата ќе оствари буџетски приходи во износ
од 25.064.770,00 денари, или 407.557,00 евра.

Претпоставуваме дека тие 3.252 работници пријавени во претходните три години
повторно ќе бидат пријавени и во четвртата година. Според тоа, би можело да се очекува
државата да оствари буџетски приходи до 1.922.619,00 евра.

Петта година: Со стапка на формализирање од 10% врз основа на процената на вкупниот
број на непријавени сезонски работници преостанати во земјоделството кој изнесува
7.873, бројот на пријавени работници може да достигне до 787. Користејќи ги претходно
презентираните пресметки за плаќање задолжителни придонеси и персонален данок на
доход, државата ќе оствари буџетски приходи во износ од 22.558.293,00 денари, или околу
366.802,00 евра. Претпоставуваме дека тие 4.127 работници од претходните години од
почетокот на реформата повторно ќе бидат пријавени во петтата година. Според тоа, би
можело да се очекува во петтата година државата да инкасира до 2.289.421,00 евра.

10

Според прикажаните бројки, со оваа стабилна стапка на формализирање по пет години
постои можност да се формализира работата на малку повеќе од 4.900 сезонски
работници во земјоделството, што претставува речиси 41% од вкупниот проценет број на
непријавени сезонски работници. Тешко е да се процени дали или кога земјата ќе го
достигне целосниот потенцијал бидејќи тоа исто така зависи и од други политики. Имено,
доколку државата одлучи да обезбеди одредени стимулации, реформата би можела да
има многу подобри резултати и работодавачите и работниците ќе бидат високо
мотивирани да го формализираат својот труд. Сепак, значајно е да се нагласи дека за
период од пет години, државата би инкасирала до 7.348.385,00 евра и тоа е само од
формализирање на сезонскиот труд во земјоделството (види графикон погоре).

Податоците прикажани во графиконот подолу се однесуваат на финансиските ефектите
што реформата би можела да ги има со иста стапка на формализирање од 10% врз
вкупниот број непријавени работници во сите сектори на дејност кои ќе бидат опфатени
со оваа реформа, или најмногу до 17.400 непријавени работници ангажирани во
земјоделство, туризам, угостителството, лични услуги и услугите во домаќинството. Во
графиконот е прикажан вкупниот кумулативен износ на приходи годишно што се
очекува државата да ги собира од плаќање придонеси од задолжително социјално
осигурување и персонален данок на доход.

Од презентираните податоци може да се забележи дека во петтата година од реформата,
вкупните придобивки за државата во вид на приходи од формализирање на трудот на
непријавените привремени, повремени и сезонски работници достигнуваат до
3.396.357,00 евра. За истиот период може да се формализира трудот на малку повеќе од
7.120 работници, што претставува речиси 41% од вкупниот проценет број на непријавени
работници во овие сектори на дејност.

Успешно спроведување на оваа реформа во посочените сектори на дејност со
формализирање од 41% на вкупниот број непријавените работници за период од пет
години ќе оствари значителни приходи во јавниот буџет во вкупен износ од 10.655.159,00
евра.

Иако фокусот на овие пресметки е главно на финансиските придобивки за јавниот
буџет, треба да се напомене дека за истиот период повеќе од 7.120 работници ќе
стекнат можност за правна, социјална и здравствена заштита и ќе имаат зголемена
можност за наоѓање пристојна работа или постојано вработување. Некои од нив во овој
петгодишен период може да се стекнат со право на пензија.

3.3. Индиректни придобивки за државата кои произлегуваат од предвидените
активности во рамките на проектот

Општата цел на проектот е да се иницира, поддржи и олесни процесот за реформа на
системот за пријава на сезонски работници преку донесување нов закон кој ќе овозможи
употреба на софтверско решение кое ќе ја поедностави целата процедура за пријава.

Во таа насока, покрај целосното покривање на трошоците за развој, односно набавка на
софтверот преку проектот, GIZ GmbH во соработка со ЦИКП ќе обезбеди стручна и
правна поддршка на Работната група за спроведување на „Стратегијата за
формализирање на неформалната економија во Република Македонија 2018-2022
година“ и другите институции вклучени во реформата за изготвувањето на предметните
законски и подзаконски акти. Тимот ќе преземе и активности за создавање можност
претставници од институциите и правните експерти да разменат искуства и најдобри
практики со своите колеги од Република Србија.

Проектот предвидува и неколку значајни активности прилагодени за информирање на
јавноста за прифаќање и спроведување на електронскиот систем за пријавување
сезонски работници во земјоделството, особено меѓу работодавачите и сезонските
работници преку организирање инфоденови, обуки и други активности согласно со
потребите на учесниците во овој процес. Инфоденови ќе бидат организирани во секој од
осумте статистички региони во земјата, како и обуки за користење на системот по
специфично приспособена наставна програма за крајните корисници. За таа цел, на
крајните корисници ќе им бидат доставени и кратки документи (водичи) кои детално ќе
го појаснат секој чекор како да ги пријават своите работници. Врз основа на искуството
на Република Србија, овие активности се од големо значење за да се намали ризикот од
неприфаќање на системот бидејќи некои од работодавачите во земјоделството би
можеле да се колебаат по однос на неговото користење.

Дополнително, проектниот тим и експертите континуирано ќе работат на промовирање
и ширење на информации поврзани со оваа реформа. Во завршните фази пред да се
започне со примена на системот, покрај организираните настани, промоцијата ќе се
врши и во пишаните и електронските медиуми.

Заклучок

Воведувањето на електронскиот систем за поедноставена пријава на сезонските
работници во земјоделството според презентираните проценки, може да се смета како
ефективен начин за формализирање на непријавената работа и создавање услови за
фер конкуренција на пазарот. Трошоците за земјата, барем во првите две години, не се
значајни (или ги нема доколку се исклучат индиректните трошоци како дел од платите на
персоналот) во споредба со можните приходи во јавниот буџет.

Постои можност за отпор меѓу работниците и работодавачите за користење на системот,
а тоа е нешто на кое инспекциските органи и стручњаците треба да се посветат за да ја
подигнат свеста кај овие актери за формализирање на нивните активности и
искористување на придобивките што ги дава државата во рамките на формалната
економија. Во таа насока, за успешна примена на електронскиот систем може да има
потреба од одредени стимулации за работодавачите и за работниците. Конкретно
скроени стимулации може да придонесат за пошироко прифаќање на системот меѓу
потенцијалните корисници и да го ублажат ризикот бидејќи некои од работодавачите
може да се случи да одбијат да го користат системот, барем во првите години.

Накратко во табелата се претставени главните заклучоци за тоа кои се трошоците и
придобивките за секој учесник во системот: Влада/институции, работодавачи и сезонски
работници.

Корисници Трошоци Придобивки

 
 Влада /

институции
  

> Нема директни трошоци во
првата година за
воспоставување на
електронскиот систем
(трошоците се целосно
покриени со проектот).

> Финансиска поддршка за
набавка на софтверот за
спроведување на оваа реформа.
> Приходи од наплата на даноци и
придонеси од задолжителното
социјално осигурување.

Корисници Трошоци Придобивки

 
  Влада /

институции
  

> Ниски индиректни трошоци
генерирани од ангажманот на
персоналот во реформата и
понатамошно одржување на
системот.
> Ниски трошоци за одржување
на системот (сервер) споредено
со потенцијалните приходи.

> Прибирање податоци за
формално воспоставените
работни ангажмани.
> Подобра контрола на
спроведувањето на трудовото
законодавство.
> Заштита на работничките права
и создавање пристојни работни
места.
> Создадени услови за фер
конкуренција на пазарот.
> Успешен чекор кон справување
со неформалната економија во
земјата.
> Потенцијал за креирање
подобри јавни политики.
> Спроведување на стратегијата и
акциските планови за
формализирање на неформалната
економија, што вклучува посебно
внимание на компонентата за
поттикнување поволно деловно
опкружување што е согласно со
Работниот документ на Комисијата
(Поглавје 20: Претпријатија и
индустриска политика).

Работодавачи

> Ризик од губење на
потенцијалните работници
доколку тие одбијат да бидат
пријавени.

> Значително намалување на
трошоците со користење на
новиот систем споредено со
стандардното вработување
работници, а преку воведување
фиксни стапки за даноци и
придонеси од задолжителното
социјално осигурување.
> Заштеда на време со користење
на новиот систем поради целосно
поедноставена административна
процедура за пријава на сезонски
работници. Со неколку клика на
нивниот компјутер, лаптоп или
паметен телефон, за неколку
минути работодавачите можат
лесно да воспостават нов
формален работен ангажман.

Корисници Трошоци Придобивки

 
  Работодавачи

  

> Зголемени трошоци за оние
работодавачи кои досега
формално не ги пријавувале
сезонските работници, односно
избегнувале плаќање на
придонесите од
задолжителното социјално
осигурување и данок. 

> Работа и растење во подобра
деловна средина – фер
конкуренција.
> Работа согласно со законите – не
чувствуваат страв од редовни
инспекциски контроли.
> Повисоко ниво на доверба и
подобар однос со ангажираните
сезонски работници.
> Подобра комуникација и
поврзување со сезонските
работници преку користење на
регистарот за сезонски
работници.

Сезонски
работници

> Можност да им се понуди
пониска дневница  споредено
со дневницата заработена во
неформалната економија. 

> Пријавена работа – платени
даноци на доход и придонеси за
социјално и здравствено
осигурување.
> Можност за остварување право
на пензија.
> Правна заштита од повреда на
работничките права (право на
одмор, слободен ден, и сл.).
> Зголемување на можностите за
вработување и стекнување нови
вештини и/или сертификати
(пример Сертификат за
производство на органска храна)
со користење на регистарот на
сезонски работници.
> Подобра комуникација и
поврзување со работодавачите
кои ангажираат сезонска работна
сила преку користење на
регистарот на сезонски
работници.

